
Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Анхдугаар чуулганы 2012 оны 08 дугаар сарын 21-ний өдөр (Мягмар гариг)-ийн хуралдаан 16 цаг 45 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 


Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.



Чуулганы нэгдсэн хуралдаанд ирвэл зохих 71 гишүүнээс нийт 52 гишүүн ирж, 73.2 хувийн ирцтэй байв. Үүнд:


Чөлөөтэй: Х.Болорчулуун, С.Ганбаатар, Б.Наранхүү, Л.Энх-Амгалан;


Тасалсан: Р.Амаржаргал, О.Баасанхүү, Су.Батболд, Сү.Батболд, Ц.Дашдорж, Д.Дэмбэрэл, Ц.Нямдорж, О.Содбилэг, Ш.Түвдэндорж, Д.Тэрбишдагва, Х.Хаянхярваа, Ч.Хүрэлбаатар, У.Хүрэлсүх, Ж.Энхбаяр, Л.Эрдэнэчимэг;


Нэг. Зарим Байнгын хорооны бүрэлдэхүүнд өөрчлөлт оруулах тухай, Монгол Улсын Их Хурлын дэд хороодын бүрэлдэхүүний тухай

Хэлэлцэж буй асуудалтай холбогдуулан Улсын Их Хурлын Тамгын газрын Ерөнхий нарийн бичгийн дарга Ц.Шаравдорж, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Гадаад харилцаа, хамтын ажиллагааны хэлтсийн дарга Ц.Нарантунгалаг, Улсын Их Хурлын Байнгын хороодын ажлын албаны дарга Д.Одсүрэн, Санхүү, аж ахуй үйлчилгээний хэлтсийн дарга Д.Жанчивдорж, Улсын Их Хурлын Тамгын газрын Судалгааны төвийн дарга Ц.Норовдондог нарын бүрэлдэхүүнтэй ажлын хэсэг байлцав. 


“Зарим Байнгын хорооны бүрэлдэхүүнд өөрчлөлт оруулах тухай” Монгол Улсын Их Хурлын тогтоолыг Улсын Их Хурлын дарга З.Энхболд уншиж танилцуулав. 

З.Энхболд: - “Зарим Байнгын хорооны бүрэлдэхүүнд өөрчлөлт оруулах тухай” Монгол Улсын Их Хурлын тогтоолын төслийг баталъя. 


Зөвшөөрсөн:
38


Татгалзсан:

6


Бүгд:


44


86.4 хувийн саналаар тогтоол батлагдлаа.

Монгол Улсын Их Хурлын тогтоолын эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх тогтоолын эцсийн найруулгыг сонсов. (16:50)
Монгол Улсын Их Хурлын чуулганы хуралдааны дэгийн тухай хуулийн 14.4-т Дэд хорооны бүрэлдэхүүний тухай асуудлыг харъяалах Байнгын хорооны хуралдаанаар урьдчилан хэлэлцэх бөгөөд нэгдсэн хуралдаан Байнгын хороодын  гаргасан санал, дүгнэлтийг үндэслэн дэд хорооны бүрэлдэхүүний тухай тогтоол батална гэсний дагуу Байнгын хороодоос гаргасан санал, дүгнэлтийг сонсохоор тогтов. 

Тусгай хяналтын дэд хорооны бүрэлдэхүүний тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн Ц.Цолмон, Мянганы хөгжлийн зорилтууд болон ядуурлыг бууруулах асуудлын дэд хорооны бүрэлдэхүүний тухай асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн З.Баянсэлэнгэ, Ёс зүйн дэд хороо, Улсын Их Хурлын гишүүний халдашгүй байдлын дэд хороо, Нутгийн удирдлагын дэд хороо, Сонгогчийн нэрсийн жагсаалт, бүртгэлийн хяналтын дэд хороодын бүрэлдэхүүний тухай асуудлаар Төрийн байгуулалтын байнгын хорооноос гаргасан санал, дүгнэлтүүдийг Улсын Их Хурлын гишүүн А.Бакей, Төсвийн зарлагын хяналтын дэд хорооны бүрэлдэхүүний тухай асуудлаар Төсвийн байнгын хорооноос гаргасан санал, дүгнэлтийг Улсын Их Хурлын гишүүн Ц.Даваасүрэн, Хүний эрхийн дэд хорооны бүрэлдэхүүний тухай асуудлаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Д.Ганбат, Жижиг, дунд үйлдвэрлэлийн хөгжлийн дэд хорооны бүрэлдэхүүний тухай асуудлаар Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Б.Гарамгайбаатар, Агаарын бохирдлыг бууруулах асуудлын дэд хорооны бүрэлдэхүүний тухай асуудлаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг Улсын Их Хурлын гишүүн Г.Баярсайхан нар танилцуулав. 

Хэлэлцэж буй асуудалтай холбогдуулан Улсын Их Хурлын гишүүн Н.Энхболдын асуусан асуултад Улсын Их Хурлын дарга З.Энхболд хариулж, тайлбар хийв. 

“Монгол Улсын Их Хурлын дэд хорооны бүрэлдэхүүний тухай” Монгол Улсын Их Хурлын тогтоолын төслийг Улсын Их Хурлын дарга З.Энхболд уншиж танилцуулав. 


З.Энхболд: - “Монгол Улсын Их Хурлын дэд хорооны бүрэлдэхүүний тухай” Монгол Улсын Их Хурлын тогтоолын төслийг баталъя. 


Зөвшөөрсөн:
36


Татгалзсан:

14


Бүгд:


50


72.0 хувийн саналаар тогтоол батлагдлаа.

Монгол Улсын Их Хурлын тогтоолын эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх тогтоолын эцсийн найруулгыг сонсов. (17:15)
Монгол Улсын Их Хурлын 2012 оны ээлжит сонгуулийн үр дүнгээр байгуулагдсан Улсын Их Хурлын Анхдугаар чуулганы үйл ажиллагааг хааж Улсын Их Хурлын дарга З.Энхболд үг хэлэв. 

Монгол Улсын Төрийн дууллыг танхимд эгшиглүүлэхэд хуралдаанд оролцогсод босч хүндэтгэв. 

Хуралдаан 17 цаг 25 минутад  өндөрлөв.  

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 

ЗУРГАА ДАХЬ УДААГИЙН СОНГУУЛИАР БАЙГУУЛАГДСАН

УЛСЫН ИХ ХУРЛЫН АНХДУГААР ЧУУЛГАНЫ 2012 ОНЫ 08 ДУГААР САРЫН 21-НИЙ ӨДӨР (МЯГМАР ГАРИГ)-ИЙН НЭГДСЭН 
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 16 цаг 45 минутад эхлэв.

З.Энхболд: - Гишүүдэд энэ өдрийн мэнд хүргэе. Улсын Их Хурлын чуулганы хуралдаан эхлэх гэж байна. Өнөөдөр анхдугаар чуулганы хаалтын хуралдаан хийгдэнэ. Танхимдаа цугларна уу гишүүд ээ. Өрөөндөө зурагтаа үзэж байгаа танхимдаа орж ирнэ үү. 
Энэ өдрийн мэнд хүргэе. Суудалдаа сууцгаана уу. 
Зургаа дахь удаагийн Улсын Их Хурлын Анхдугаар чуулганы 2012 оны 8 дугаар сарын 21-ний өдрийн нэгдсэн хуралдаан нээгдэж байна. Ирвэл зохих 71 гишүүнээс ирсэн 38, 53.5 хувийн ирцтэй байна. Өнөөдрийн хуралдаанаар хэлэлцэх асуудлыг танилцуулъя. 
Зарим Байнгын хорооны бүрэлдэхүүнд өөрчлөлт оруулах тухай асуудал байгаа. Хоёрдугаар асуудал нь Монгол Улсын Их Хурлын дэд хорооны бүрэлдэхүүний тухай асуудал байгаа. Үүгээр Анхдугаар чуулган завсарлана. Анхдугаар чуулган завсарласны дараа Монголын Парламентын бүлгэмийн хурал энэ танхимд үргэлжлэн хийгдэнэ. Монголын Парламентын бүлгэм гэдэг бол Улсын Их Хурлын гишүүдийн оролцсон сайн дурын байгууллага байдаг. Тэрний өөрөө өөрийгөө зохион байгуулах анхны Их Хурал үр үргэлжлэнэ. Анхдугаар чуулган ардаа Төрийн дуулал явсны дараа гишүүд Монголын Парламентын бүлгэмд орох сонирхолтой гишүүд танхимдаа үлдээд хурлаа үргэлжлүүлнэ. 
Одоо хэлэлцэх асуудалдаа оръё. Зарим Байнгын хорооны бүрэлдэхүүнд өөрчлөлт оруулах тухай асуудал байгаа. Улсын Их Хурлын тогтоолыг уншиж танилцуулъя. 
Монгол Улсын Их Хурлын тогтоол. Зарим Байнгын хорооны бүрэлдэхүүнд өөрчлөлт оруулах тухай. 

Монгол Улсын Их Хурлын тухай хуулийн 7 дугаар зүйлийн 7.1.7 дахь заалт, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.3 дахь хэсгийг үндэслэн Монгол Улсын Их Хурлаас ТОГТООХ нь: 

Улсын Их Хурлын гишүүн Мишигийн Сономпилийг Аюулгүй байдал, гадаад бодлогын, Байгаль орчин, хүнс, хөдөө аж ахуйн болон Төрийн байгуулалтын байнгын хорооны, Ринчиннямын Амаржаргалыг Нийгмийн бодлого, боловсрол, соёл, шинжлэх ухааны байнгын хорооны, Улсын Их Хурлын гишүүн Шаравдоржийн Түвдэндоржийг Төрийн байгуулалтын байнгын хорооны, Улсын Их Хурлын гишүүн Октябрийн Баасанхүүг Төсвийн байнгын хорооны бүрэлдэхүүнээс тус тус чөлөөлсүгэй. 

Хоёрдугаар заалт. Улсын Их Хурлын гишүүн Октябрийн Баасанхүүг Аюулгүй байдал, гадаад бодлогын байнгын хорооны, Улсын Их Хурлын гишүүн Мишигийн Сономпил, Жаргалтулгын Эрдэнэбат нарыг Төсвийн байнгын хорооны гишүүнээр тус тус баталсугай. 

Энэ тогтоолыг батлагдсан өдрөөс нь эхлэн дагаж мөрдсүгэй. Гуравдугаар заалт нь байна. Энэ тогтоолыг батлах санал хураалт явуулъя. Санал хураалт явагдаж байна. 
Хуралдаанд 44 гишүүн оролцож, зөвшөөрсөн 38, 86.4 хувийн саналаар уг тогтоол батлагдаж байна. 

Энэ тогтоолын эцсийн найруулга дээр саналтай гишүүд байна уу? Саналтай гишүүд алга байна. 

Хоёрдугаар асуудал. Монгол Улсын Их Хурлын чуулганы хуралдааны дэгийн тухай хуулийн 14.4-т заасны дагуу дэд хорооны бүрэлдэхүүний асуудлыг харъяалах Байнгын хороодын хуралдаанаар урьдчилан хэлэлцсэн байгаа. Байнгын хороодын санал, дүгнэлтийг сонсъё. Хамгийн эхлээд Тусгай хяналтын дэд хорооны бүрэлдэхүүний талаарх Аюулгүй байдал, гадаад бодлогын байнгын хорооны санал, дүгнэлтийг Байнгын хорооны дарга Ц.Цолмон танилцуулна. Ц.Цолмон гишүүнийг индэрт урьж байна. 
Ц.Цолмон: - Улсын Их Хурлын дарга, эрхэм гишүүд ээ, 

Монгол Улсын Их Хурлын тухай хуулийн 14 дүгээр зүйлийн 14.3.3 дахь заалт, 24 дүгээр зүйлийн 24.1.3 дахь заалт, мөн зүйлийн 24.6 дахь хэсэг, Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсэгт заасныг баримтлан Тусгай хяналтын дэд хорооны бүрэлдэхүүний тухай асуудлыг Аюулгүй байдал, гадаад бодлогын байнгын хороо 2012 оны 8 дугаар сарын 21-ний хуралдаанаараа хэлэлцээд дараах санал, дүгнэлтийг чуулганы нэгдсэн хуралдаанд оруулж байна. 
Тусгай хяналтын дэд хороог Улсын Их Хурлын гишүүн М.Батчимэг, О.Баасанхүү, Р.Гончигдорж нарын нийт 3 гишүүний бүрэлдэхүүнтэйгээр байгуулах саналыг хуралдаанд оролцсон гишүүд санал нэгтэй дэмжсэн болно. 

Улсын Их Хурлын эрхэм гишүүд ээ, 

Тусгай хяналтын дэд хорооны бүрэлдэхүүний тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн Улсын Их Хурлын тогтоолыг баталж өгөхийг Та бүхнээс хүсье. 

Анхаарал тавьсанд баярлалаа. 

З.Энхболд: - Ц.Цолмон гишүүнд баярлалаа. 

Хоёрдугаар дэд хорооны бүрэлдэхүүн. Мянганы хөгжлийн зорилтууд болон ядуурлыг бууруулах асуудлын дэд хорооны бүрэлдэхүүний талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Байнгын хорооны дарга З.Баянсэлэнгэ танилцуулна. З.Баянсэлэнгэ гишүүнийг урьж байна. 
З.Баянсэлэнгэ: - Улсын Их Хурлын дарга, эрхэм гишүүд ээ, 
Монгол Улсын Их Хурлын тухай хуулийн 14 дүгээр зүйлийн 14.3.3, 24 дүгээр зүйлийн 24.1.2, 24.3.8 дахь заалт, Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсэгт заасныг баримтлан Мянганы хөгжлийн зорилтууд болон ядуурлыг бууруулах асуудлын дэд хорооны бүрэлдэхүүний тухай Нийгмийн бодлого, боловсрол, соёл, шинжлэх ухааны байнгын хороо 2012 оны 8 дугаар сарын 21-ний өдрийн хуралдаанаараа хэлэлцээд дараах санал, дүгнэлтийг чуулганы нэгдсэн хуралдаанд оруулж байна. 

Мянганы хөгжлийн зорилтууд болон ядуурлыг бууруулах асуудлын дэд хороог Улсын Их Хурлын гишүүн С.Ганбаатар, Л.Гантөмөр, С.Дэмбэрэл, С.Одонтуяа, Я.Санжмятав, Г.Уянга, С.Эрдэнэ, Л.Эрдэнэчимэг нарын нийт 8 гишүүний бүрэлдэхүүнтэйгээр байгуулах саналыг хуралдаанд оролцсон гишүүд дэмжсэн болно. 

Улсын Их Хурлын эрхэм гишүүд ээ, 

Мянганы хөгжлийн зорилтууд болон ядуурдлыг бууруулах асуудлын дэд хорооны бүрэлдэхүүний тухай Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

З.Энхболд: - З.Баянсэлэнгэ гишүүнд баярлалаа. 
Дараагийн 4 дэд хорооны танилцуулгыг Төрийн байгуулалтын байнгын хорооны дарга А.Бакей танилцуулах юм байна. Эдний Байнгын хороо дөрвийн дөрвөн дэд хороотой юм байна. Дэд хорооны нэрийг та бүхэнд уншаад өгье. 
Ёс зүйн дэд хороо, Нутгийн удирдлагын дэд хороо, Улсын Их Хурлын гишүүний халдашгүй байдлын дэд хороо, Сонгогчийн нэрсийн жагсаалт, бүртгэлийн хяналтын дэд хороо гэдэг 4 байгууллагын бүрэлдэхүүний талаар А.Бакей дарга танилцуулга хийнэ. 
А.Бакей: - Улсын Их Хурлын дарга, эрхэм гишүүд ээ, 

Төрийн байгуулалтын байнгын хорооны Ёс зүйн дэд хорооны бүрэлдэхүүний тухай Байнгын хороо 2012 оны 8 дугаар сарын 21-ний өдрийн хуралдаанаараа хэлэлцлээ. 

Монгол Улсын Их Хурлын тухай хуулийн 24 дүгээр зүйлийн 24.1.3, 24.6, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4-т заасан журмын дагуу Ёс зүйн дэд хорооны бүрэлдэхүүний тухай хэлэлцээд Улсын Их Хурлын гишүүн М.Батчимэг, Ж.Батзандан, З.Баянсэлэнгэ, Р.Бурмаа, Б.Наранхүү, Ш.Түвдэндорж, Д.Тэрбишдагва, Д.Эрдэнэбат нарын бүрэлдэхүүнтэй байгуулах нь зүйтэй гэж хуралдаанд оролцсон гишүүд санал нэгтэй үзлээ. 

Улсын Их Хурлын эрхэм гишүүд ээ, 

Ёс зүйн дэд хорооны бүрэлдэхүүний талаар гаргасан Байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. 

Хоёр дахь дэд хорооны хувьд бол Төрийн байгуулалтын байнгын хорооны харъяанд Улсын Их Хурлын гишүүний Халдашгүй байдлын дэд хорооны бүрэлдэхүүний тухай хэлэлцээд хуралдаанд оролцсон гишүүдийн олонхийн саналаар Улсын Их Хурлын гишүүн Р.Гончигдорж, Д.Дэмбэрэл, Д.Лүндээжанцан, С.Оюун, Ч.Улаан нарын бүрэлдэхүүнтэй байгуулах нь зүйтэй гэж үзлээ. 

Улсын Их Хурлын эрхэм гишүүд ээ, 

Улсын Их Хурлын гишүүний халдашгүй байдлын дэд хорооны бүрэлдэхүүний талаар гаргасан Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Гурав дахь Байнгын хорооны хувьд бол, за мөн Нутгийн удирдлагын дэд хорооны бүрэлдэхүүний тухай хэлэлцээд Улсын Их Хурлын гишүүн А.Бакей, Ж.Батзандан, Д.Батцогт, Н.Батцэрэг, М.Батчимэг, Д.Бат-Эрдэнэ, Ш.Түвдэндорж нарын бүрэлдэхүүнтэй байгуулах нь зүйтэй гэж хуралдаанд оролцсон гишүүд санал нэгтэй үзлээ. 
Улсын Их Хурлын эрхэм гишүүд ээ, 

Нутгийн удирдлагын дэд хорооны бүрэлдэхүүний талаар гаргасан Байнгын хорооны санал, дүгнэлтийг хэлэлцэн шийдвэрлэж өгөхийг хүсье. 

Дөрөв дэх дэд хороо. Сонгогчийн нэрсийн жагсаалт, бүртгэлийн хяналтын дэд хорооны бүрэлдэхүүний тухай хэлэлцээд Улсын Их Хурлын гишүүн Ж.Батзандан, М.Батчимэг, Р.Бурмаа, Б.Наранхүү, М.Сономпил, Ш.Түвдэндорж, Л.Цог нарын бүрэлдэхүүнтэй байгуулах нь зүйтэй гэж хуралдаанд оролцсон гишүүд санал нэгтэй үзлээ. 
Улсын Их Хурлын эрхэм гишүүд ээ, 

Сонгогчийн нэрсийн жагсаалт, бүртгэлийн хяналтын дэд хороодын бүрэлдэхүүний талаар гаргасан Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

З.Энхболд: - А.Бакей гишүүнд баярлалаа. Одоо Төсвийн зарлагын хяналтын дэд хорооны бүрэлдэхүүний талаарх Төсвийн байнгын хорооны санал, дүгнэлтийг Байнгын хорооны дарга Ц.Даваасүрэн танилцуулна. Ц.Даваасүрэн гишүүнийг урьж байна. 
Ц.Даваасүрэн: - Улсын Их Хурлын дарга, эрхэм гишүүд ээ, 

Монгол Улсын Их Хурлын тухай хуулийн 14 дүгээр зүйлийн 14.3.3, 24 дүгээр зүйлийн 24.1.4 дэх заалт, 24.4 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсэгт заасныг баримтлан Төсвийн зарлагын хяналтын дэд хорооны бүрэлдэхүүний тухай асуудлыг Төсвийн байнгын хороо 2012 оны 8 дугаар сарын 21-ний өдрийн хуралдаанаараа хэлэлцээд дараах санал, дүгнэлтийг чуулганы нэгдсэн хуралдаанд оруулж байна. 

Төсвийн зарлагын хяналтын дэд хороог Улсын Их Хурлын гишүүн С.Баярцогт, С.Ганбаатар, Л.Гантөмөр, Д.Ганхуяг, М.Зоригт, Б.Наранхүү, Ч.Улаан, Ж.Эрдэнэбат нарын гишүүний бүрэлдэхүүнтэйгээр байгуулах саналыг хуралдаанд оролцсон гишүүд дэмжсэн болно. 

Улсын Их Хурлын эрхэм гишүүд ээ, 

Төсвийн зарлагын хяналтын дэд хорооны бүрэлдэхүүний тухай асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 

Анхаарал тавьсанд баярлалаа. 

З.Энхболд: - Ц.Даваасүрэн гишүүнд баярлаж байна. Хүний эрхийн дэд хорооны талаарх, бүрэлдэхүүний талаарх Хууль зүйн байнгын хорооны санал, дүгнэлтийг Байнгын хорооны гишүүн Д.Ганбат танилцуулна. Д.Ганбат гишүүнийг индэрт урьж байна. 
Д.Ганбат: - Улсын Их Хурлын дарга эрхэм гишүүд ээ, 
Хууль зүйн байнгын хороо 2012 оны 8 дугаар сарын 21-ний өдрийн хуралдаанаараа Улсын Их Хурлын Хүний эрхийн дэд хорооны бүрэлдэхүүний тухай асуудлыг хэлэлцлээ.

Монгол Улсын Их Хурлын тухай хуулийн 24.6 дахь хэсэг, Монгол Улсын Их Хурлын чуулганы хуралдааны дэгийн тухай хуулийн 14.4 дэх хэсгийг тус тус үндэслэн тус Байнгын хорооны гишүүд санал нэгтэйгээр Улсын Их Хурлын Хүний эрхийн дэд хороог Улсын Их Хурлын гишүүн О.Баасанхүү, Ж.Батзандан, Х.Баттулга, З.Баянсэлэнгэ, Л.Болд, Д.Ганбат, Х.Тэмүүжин, С.Эрдэнэ нарын бүрэлдэхүүнтэйгээр байгуулах саналыг чуулганы нэгдсэн хуралдаанд оруулж байна. 

Тус Байнгын хороо дээрх асуудлыг хэлэлцэхдээ Улсын Их Хурал дахь Ардчилсан Намын бүлэг болон МАХН-МҮАН-ын “Шударга ёс” эвслийн бүлгийн албан бичгээр ирсэн саналыг харгалзан үзсэн болно. 

Улсын Их Хурлын эрхэм гишүүд ээ, 

Улсын Их Хурлын Хүний эрхийн дэд хорооны бүрэлдэхүүний талаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

З.Энхболд: - Д.Ганбат гишүүнд баярлалаа. Жижиг, дунд үйлдвэрлэлийн дэд хорооны бүрэлдэхүүний талаарх Эдийн засгийн байнгын хорооны санал, дүгнэлтийг Байнгын хорооны дарга Б.Гарамгайбаатар танилцуулна. Б.Гарамгайбаатар гишүүнийг урьж байна. 
Б.Гарамгайбаатар: - Улсын Их Хурлын дарга аа, эрхэм гишүүд ээ, 

Монгол Улсын Их Хурлын тухай хуулийн 14 дүгээр зүйлийн 14.3.3, 24 дүгээр зүйлийн 24.1.6, 24.6 дахь хэсэг, Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсэгт заасныг тус тус үндэслэн Жижиг, дунд үйлдвэрлэлийн хөгжлийн дэд хорооны бүрэлдэхүүний тухай асуудлыг Эдийн засгийн байнгын хороо 2012 оны 8 дугаар сарын 21-ний өдрийн хуралдаанаар хэлэлцээд тус дэд хороог Улсын Их Хурлын гишүүн Д.Батцогт, Х.Болорчулуун, Д.Ганбат, Д.Ганхуяг, С.Дэмбэрэл, С.Одонтуяа, Д.Тэрбишдагва, Г.Уянга нарын бүрэлдэхүүнтэйгээр байгуулахаар Улсын Их Хурал дахь нам, эвслийн бүлгүүдээс гаргасан саналыг дэмжсэн санал, дүгнэлтийг Улсын Их Хурлын нэгдсэн хуралдаанд оруулж танилцуулахаар санал нэгтэй шийдвэрлэлээ. 

Улсын Их Хурлын эрхэм гишүүд ээ, 

Жижиг, дунд үйлдвэрлэлийн хөгжлийн дэд хорооны бүрэлдэхүүний тухай асуудлаар Эдийн засгийн байнгын хорооноос санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

З.Энхболд: - Б.Гарамгайбаатар гишүүнд баярлалаа. Одоо Агаарын бохирдлыг бууруулах асуудлын дэд хорооны бүрэлдэхүүний талаарх Байгаль орчин, хүнс, хөдөө аж ахуйн байнгын хорооны санал, дүгнэлтийг Байнгын хорооны дарга Гарьдхүүгийн Баярсайхан танилцуулна. Г.Баярсайхан гишүүнийг индэрт урьж байна. 
Г.Баярсайхан: - Улсын Их Хурлын дарга, эрхэм гишүүд ээ, 
Монгол Улсын Их Хурлын тухай хуулийн 14 дүгээр зүйлийн 14.3.3, 24 дүгээр зүйлийн 34.3.11 дахь заалт, 24.6 дахь хэсэг, Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсэгт заасныг баримтлан Агаарын бохирдлыг бууруулах асуудлын дэд хорооны бүрэлдэхүүний тухай Байгаль орчин, хүнс, хөдөө аж ахуйн байнгын хороо 2012 оны 8 дугаар сарын 21-ний өдрийн хуралдаанаараа хэлэлцээд дараа санал, дүгнэлтийг чуулганы нэгдсэн хуралдаанд оруулж байна. 
Агаарын бохирдлыг бууруулах асуудлын дэд хороог Улсын Их Хурлын гишүүн Г.Баярсайхан, Л.Болд, Б.Наранхүү, Ц.Оюунгэрэл, Л.Эрдэнэчимэг, Д.Тэрбишдагва нарын нийт зургаан гишүүний бүрэлдэхүүнтэйгээр байгуулах саналыг хуралдаанд оролцсон гишүүд санал нэгтэй дэмжсэн болно. 

Улсын Их Хурлын эрхэм гишүүд ээ, 

Агаарын бохирдлыг бууруулах асуудлын дэд хорооны бүрэлдэхүүний тухай асуудлаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 
Анхаарал тавьсанд баярлалаа. 

З.Энхболд: - Г.Баярсайхан гишүүнд баярлалаа. Одоо холбогдох Байнгын хороодын саналыг үндэслэн бэлтгэсэн Монгол Улсын Их Хурлын дэд хорооны бүрэлдэхүүний тухай Улсын Их Хурлын тогтоолыг уншиж танилцуулъя. 
За би зөвхөн өөрт чинь үг өгье. Нямаагийн Энхболд гишүүн асуулт асууя. Тэгээд бүгдээрээ өгөх юм уу? Би өөрөө мэдэх юм бол би өөрт чинь өгье. Тэгээд Байнгын хорооны хэн гэдэг даргаас асууж байгаагаа хэлээд асуучих. 
Н.Энхболд: - Ерөөсөө энэ хэлэлцэж байгаатай холбогдуулаад асууж байгаа юм. Уг нь яг тэр 8.4-өөр зохицуулаад бүгдэд нь асуулт асуух, үг хэлэх эрх өгсөн ч танд байгаа л даа. Та өгөхгүй юм байна л даа. 
Манайх саналуудаа өгсөн. Одоо эндээс харахад дэд хороодод, Байнгын хороодод манайхаас нэг ч гишүүн орсонгүй ээ. Энийг би зориуд хэлж байгаа юм. Монгол Ардын Намын бүлгээс энэ Байнгын хороод, дэд хороодод гишүүд оруулсангүй. Тоог нь харахад ганцхан ганцхан хүний юм үлдээчихэж. Тийм. Энэ чинь одоо бид нарын энэ сүүлийн өдрүүдэд яриад байгаа энэ нөгөө парламентын цөөнхөө сонсох, цөөнхдөө хүндэтгэлтэй хандах. 

За та нар бүлэг гэж үзэхгүй байгаа бол одоо тэрийгээ бүр та нарын асуудал. Тэгээд больчих л доо. Гэхдээ энэ чинь цаана нь Улсын Их Хурлын гишүүдийн гуравны нэг нь байж байхад эд нартайгаа ярилцалгүйгээр, саналыг нь сонсолгүйгээр. Албан тоотоо явуулахаар нь тэрийг нь харгалзаж үзэлгүйгээр Байнгын хороо дэд хороодоо байгуулж байгаа чинь энэ ер нь явж явж нийгэм их том асуудал үүсгээд байна шүү. Энийг одоо та нөхөд маань анхаараачээ. Энэ байдлаараа асуудал их үргэлжилбэл энэ ер нь Үндсэн хуулийн хямрал руу явах нь байна шүү. Бүх юмыг ингээд хүчээр шийдээд, одоо ойлголцох гэж, ярилцах гэж, зөвшилцөх гэж. Ямар ч оролдлого нэг талаасаа хийхгүй байвал энэ яг л ийм нөхцөл байдал руу хөтлөх нь. Энийгээ та бүхэн маань нэг бодоочээ. Бид Засгийн газрыг байгуулж өгөх энэ ажлуудыг бүгдэд нь өөрсдийнхөө оролцох хэлбэрээр хуулийн дагуу оролцоод, ирцэд оролцоод үгээ хэлээд, саналаа хэлээд яваад байгаа. Ажил хойш нь татах, төрийн ажлыг удаашруулах ямар ч сонирхол байхгүй. Гэхдээ энэ парламентат ёсны хамгийн суурь чанар шүү дээ. Ардчиллын зарчим. 
Одоо энэ янзаараа бол дараагийн дараагийн онцгой чухал ач холбогдолтой асуудлуудыг бас ингээд зөвхөн олонхиороо түрээд яваад шийдээд явах нь л дээ. Хэрүүл маргаанаа хойш нь тавиад энийгээ нэг ойлгох гэж оролдвол яасан юм бэ? Олонхийг бүрэлдүүлж байгаа бүлгийн гишүүд ээ. Энэ чинь Их Хурлын гишүүн болгоноос хамааралтай. Их Хурлын удирдлагаас хамааралтай. Хүсвэл зохицуулж болох л ажил шүү дээ. Тийм биз дээ нөхөд өө. 

Одоо ээлжит бус чуулган зарлана гэж байна. Бас чухал асуудлууд хэлэлцэхээр төлөвлөж байгаа юм билээ. Цаашдаа бас ингээд үргэлжлээд явах уу? Бид оролцоод, ирээд суугаад байна. Байнгын хорооны хуралдаанд оролцоод байна. Ажлын хэсгийн хуралдаанд оролцоно гээд түрүүн Байнгын хороодын дарга нартай ярьсан. Гэтэл ийм байдлаар асуудалд хандаж байгаа нь одоо болохгүй нь. Монгол Улсын Их Хурал юу болж байна вэ та минь ээ. 
Би яагаад тэр манай бүлгээс өгсөн бичгийн дагуу манай гишүүдийг Байнгын хорооны бүрэлдэхүүн, дэд хорооны бүрэлдэхүүнд оруулаагүй байгаа юм бэ гэдгийг лавлаж асуух гэсэн юм. 

З.Энхболд: - Бодвол надаас асууж байгаа байх. Уг нь Байнгын хорооны дарга нараас асуух ёстой. Байнгын хороодын дарга нарт тэр бичиг хүрээгүй л дээ. Яагаад хүрээгүй вэ гэхээр хууль зөрчсөн бичгийг би цааш нь дамжуулж өгөөгүй. Жаргалтулгын Эрдэнэбат гэдэг Ардын Намаас сонгогдсон гишүүн дөнгөж сая Төсвийн байнгын хороонд орсон. Одоо Төсвийн зарлагын хяналтын дэд хороонд орж байгаа. Яагаад Жаргалтулгын Эрдэнэбат гишүүн орсон гэхээр өөрийнхөө баланк дээр Их Хурлын тухай хуулийн 14.1.1-д заасны дагуу Байнгын хороо болон дэд хороонд орох хүсэлтээ илэрхийлсэн учраас орж байгаа юм. 
Өөр чинь гарын үсэгтэй, Монгол Ардын Намын бүлэг гэсэн баланк дээр ирсэн бичгээр Байнгын хороодод оруулах тухай саналыг би цааш нь явуулж чадахгүй байна. Яагаад гэвэл Монгол Ардын Намын бүлэг гэдэг байгууллага энэ Их Хурлын бүтцэд байхгүй байна. Одоогоор. Энийг өчигдөр оройны болсон даргын зөвлөлийн хэсэг гишүүдийн хурал дээр өөрт чинь хэлсэн. Өнөөдөр өөрөө бүлгээ хуралдуулна гэсэн. Тэгээд тус бүрдээ бичиг өгөх юм бол Байнгын хороодод танай бүлгийн бүх гишүүд, танай намаас сонгогдсон бүх гишүүдэд Байнгын хороонд орох бололцоо байгаа. Байнгын хороондоо орох хүсэлт гаргасан бол өнөөдрийн чуулган хоёр удаа хийгдэх байсан. Эхлээд Байнгын хороогоо 19 хүртэл та бүхнийг нэмж оруулна. Дараа нь одооны явж байгаа Анхдугаар чуулганаа хийх боломж байсан. Байнгын хороо буцаж гарч хуралдаад дэд хороогоо байгуулаад орж ирэх байсан. Ийм дэгээр өчигдөр орой тохироод өнөөдөр үдээс өмнөжингөө та бүхнийг хүлээсэн. 12 хагасын үед утасдахад манай бүлгийнхэн баланк дээрээ бичиг бичиж орохгүй гэнэ ээ. Хуулиараа тогтоогдсон, хуулиараа манайд оногдож байгаа Төсвийн зарлагын хяналтын дэд хороонд орохын тулд Ж.Эрдэнэбат гишүүн бичгээ өгсөн гэсэн. Тийм учраас Ж.Эрдэнэбат гишүүний бичгийн дагуу Төсвийн байнгын хорооны бүрэлдэхүүнд болон Төсвийн зарлагын хяналтын дэд хорооны бүрэлдэхүүнд одоо миний уншиж өгөх гэж байгаа тогтоол дотор явж байгаа. Ингээд хуулийнхаа дагуу бүх юм явж байгаа. Энийг засаж залруулах боломж бол хууль санаачлаад ээлжит бус чуулганаар батлах боломж бол одоо ч гэсэн нээлттэй байгаа. Яг өнөөдрийн байдлаар, энэ цаг үеийн байдлаар санаачилсан хууль одоо Их Хурлын даргад өргөн баригдаагүй байна. Ийм л процесс явагдаж байгаа шүү дээ. 
За одоо Их Хурлын тогтоолоо, бүрэлдэхүүнийхээ тогтоолоо. Тийм. Би сая 8.4-ийг харлаа. Тусгайлан дэгээр хуульчлагдсан юм нь дээр асуулт байдаггүй юм байна. Тэгэхдээ би цөөнхөө бодоод танай ахлагчаас асуулт асуулгалаа шүү дээ. 
За би одоо Их Хурлын тогтоолынхоо төслийг уншиж өгье. Монгол Улсын Их Хурлын тогтоол. Монгол Улсын Их Хурлын дэд хорооны бүрэлдэхүүний тухай. Монгол Улсын Их Хурлын тухай хуулийн 14 дүгээр зүйлийн 14.3.3 дахь заалт, 24 дүгээр зүйл, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсгийг үндэслэн Монгол Улсын Их Хурлаас ТОГТООХ нь: 
Нэг. Монгол Улсын Их Хурлын дэд хороодыг дараах бүрэлдэхүүнтэйгээр байгуулсугай. 

Нэгдүгээрт, Агаарын бохирдлыг бууруулах асуудлын дэд хороо, Гарьдхүүгийн Баярсайхан, Лувсанвандангийн Болд, Батсүхын Наранхүү, Цэдэвдамбын Оюунгэрэл, Дэндэвийн Тэрбишдагва, Лувсангийн Эрдэнэчимэг. 

Хоёрдугаар дэд хороо. Ёс зүйн дэд хороо. Мигэддоржийн Батчимэг, Жалбасүрэнгийн Батзандан, Зангадын Баянсэлэнгэ, Раднаагийн Бурмаа, Батсүхийн Наранхүү, Шаравдоржийн Түвдэндорж, Дэндэвийн Тэрбишдагва, Дондогдоржийн Эрдэнэбат.

Гуравдугаар дэд хороо. Жижиг, дунд үйлдвэрлэлийн хөгжлийн дэд хороо. Догсомын Батцогт, Хаянгаагийн Болорчулуун, Дашдондовын Ганбат, Даваажавын Ганхуяг, Самбуугийн Дэмбэрэл, Салдангийн Одонтуяа, Дэндэвийн Тэрбишдагва, Гантөмөрийн Уянга.
Дөрөвдүгээр дэд хороо. Мянганы хөгжлийн зорилтууд болон ядуурлыг бууруулах асуудлын дэд хороо. Сайнхүүгийн Ганбаатар, Лувсаннямын Гантөмөр, Самбуугийн Дэмбэрэл, Салдангийн Одонтуяа, Ядамсүрэнгийн Санжмятав, Гантөмөрийн Уянга, Содномзундуйн Эрдэнэ, Лувсангийн Эрдэнэчимэг.
Тав. Нутгийн удирдлагын дэд хороо. Агипарын Бакей, Жалбасүрэнгийн Батзандан, Догсомын Батцогт, Намдагийн Батцэрэг, Мигэддоржийн Батчимэг, Дашдэмбэрэлийн Бат-Эрдэнэ. 

Ш.Түвдэндорж гишүүнийг сая Байнгын хороогоо сольсон учраас энд нэрийг нь уншихгүй. Заавал Байнгын хороондоо байх ёстой гишүүд ордог учраас. 
Зургадугаар дэд хороо. Сонгогчийн нэрсийн жагсаалт, бүртгэлийн хяналтын дэд хороо. Жалбасүрэнгийн Батзандан, Мигэддоржийн Батчимэг, Раднаагийн Бурмаа, Батсүхийн Наранхүү, Логийн Цог. 
Энд би бас бас 2 гишүүний нэр уншаагүй байгаа. Төсөл дотор байгаа. Мишигийн Сономпил, Шаравдоржийн Түвдэндорж нар Төрийн байгуулалтаас гарсан учраас энд орохгүй гэсэн үг. 
Долоодугаар дэд хороо. Улсын Их Хурлын гишүүний халдашгүй байдлын дэд хороо. Раднаасүмбэрэлийн Гончигдорж, Дамдингийн Дэмбэрэл, Данзангийн Лүндээжанцан, Санжаасүрэнгийн Оюун, Чүлтэмийн Улаан. 
Наймдугаар дэд хороо. Төсвийн зарлагын хяналтын дэд хороо. Сангажавын Баярцогт, Сайнхүүгийн Ганбаатар, Лувсаннямын Гантөмөр, Даваажавын Ганхуяг, Мөнхчулууны Зоригт, Батсүхийн Наранхүү, Чүлтэмийн Улаан, Жаргалтулгын Эрдэнэбат. 
Есдүгээр дэд хороо. Тусгай хяналтын дэд хороо. Октябрийн Баасанхүү, Мигэддоржийн Батчимэг, Раднаасүмбэрэлийн Гончигдорж. 
Аравдугаар дэд хороо. Хүний эрхийн дэд хороо. Октябрийн Баасанхүү, Жалбасүрэнгийн Батзандан, Халтмаагийн Баттулга, Зангадын Баянсэлэнгэ, Лувсанвандангийн Болд, Дашдондогийн Ганбат, Хишигдэмбэрэлийн Тэмүүжин, Содномзундуйн Эрдэнэ. 
Тогтоолын хоёр дахь заалт. Энэ тогтоолыг батлагдсан өдрөөс нь эхлэн дагаж мөрдсүгэй. 
Хэний оронд хаана аа..? Нутгийн удирдлагад уу? Нутгийн удирдлагын дэд хороонд Раднаасүмбэрэлийн Гончигдорж гишүүнийг. Энэний өмнөхөн Байнгын хорооны бүрэлдэхүүн өөрчлөгдсөн учраас өөрчлөлтүүд ороод байгаа.

Одоо энэ тогтоолоо баталъя гэсэн санал хураалт явуулъя. Санал хураалт явагдаж байна. 

Оролцсон 50 гишүүн, зөвшөөрсөн 36, 72.0 хувийн саналаар энэ тогтоол батлагдаж байна. 
Эцсийн найруулга дээр саналтай гишүүд байна уу? Эцсийн найруулга дээр саналтай гишүүд алга байна. 
Монгол Улсын Их Хурлын чуулганы хуралдааны дэгийн тухай хуулийн 15.5-д заасны дагуу дэд хороодын дарга нарыг харъяалах Байнгын хорооны хуралдаанаар хэлэлцэж Байнгын хорооны тогтоолоор батлах журамтай. Иймээс холбогдох Байнгын хорооны дарга нар асуудлаа хэлэлцэн шийдвэрлэх болно, цаашдаа. 
За үүгээр. Үндэсний хороо Анхдугаар чуулганы дараа. Энэ танхимд хурал дуусаад тэгээд дахиад шинээр эхлэх. Нөгөө Их Хурлын чуулгантай хольж болохгүй. Чуулган өндөрлөж байгаатай холбогдуулан үг хэлнэ. 
Эрхэм хүндэт Ерөнхий сайд аа, Улсын Их Хурлын эрхэм гишүүд ээ, 

Чуулганы хаалтын хуралдаанд байдаг нөгөө хүмүүсээ оруулсан уу? Ж.Чимгээ. 

Монгол Улсын Их Хурлын 2012 оны ээлжит сонгуулийн үр дүнгээр байгуулагдсан Улсын Их Хурлын анхдугаар чуулган хуульд заасны дагуу зохион байгуулалтын асуудлаа хэлэлцэн шийдвэрлэж, тавьсан зорилтуудаа хэрэгжүүлснээр үйл ажиллагаагаа өндөрлөж байна.
2012 оны Улсын Их Хурлын ээлжит сонгуулиар Ардчилсан намаас 31, МАН-аас 25, ИЗНН-аас 2, “МАХН-МҮАН-ын Шударга ёс эвсэл”-ээс 10, бие даан нэр дэвшсэн 3 хүн тус тус сонгогдон төрийн сүлдэндээ тангаргаа өргөсөн 71 гишүүнтэйгээр Улсын Их Хурал бүрэн эрхээ хэрэгжүүлж байна.
Энэ парламентыг Улсын Их Хурлын Сонгуулийн шинэчилсэн хуулиар анх удаа сонгуулийн холимог хэлбэр, санал хураалтын автоматжуулсан системээр сонгож бүрдүүллээ. Сонгуулийг санал тоолох дэвшилтэт арга хэлбэрээр явуулснаар сонгууль шударга болсныг сонгогчид, гадна дотны ажиглагчид үнэлж дүгнэж байна. Иймээс ирэх дөрвөн жилд шинээр бүрдсэн Улсын Их Хурал, Засгийн газар, улс төрийн хүчнүүд эв эеийг хичээн үндэсний эв нэгдлийг эрхэмлэж, улс төрийн тогтвортой байдлыг хадгалж улс орны хөгжлийн төлөө бүтээлч, шуурхай, шинэ арга барилаар хандаж ажиллах шаардлага гарч байна. Энэ үндсэн дээр сонгуулийн үр дүнгээр Улсын Их Хуралд хамгийн олон суудал авсан Ардчилсан нам ИЗНН, МАХН-МҮАН-ын “Шударга ёс” эвсэлтэй хамтарсан Засгийн газар байгуулах гэрээ байгуулж ажиллахаар улс төрийн тохиролцоонд хүрч, Улсын Их Хурал дахь олонхийг бүрдүүлэн ажиллаж байна.
Анхдугаар чуулганаар Улсын Их Хурлын дарга, дэд дарга нарыг сонгон, бүтцийн нэгж болсон Байнгын хороо, дэд хороодоо байгуулж, дарга нарыг сонгож баталлаа. Ардчилсан Нам 2012 оны Улсын Их Хурлын сонгуулийн мөрийн хөтөлбөртөө Улсын Их Хуралд Өргөдөл, гомдлын байнгын хороог байгуулж, шууд ардчиллын элементийг парламентын хяналтад оруулахаар тусгасны дагуу энэ Байнгын хороог байгуулав. Ингэснээр парламентын нээлттэй, ил тод байдлыг хангах, иргэд олон түмний санал бодлыг хууль тогтоох үйл явцад тусгах, ойртож ажиллах нөхцөл бүрдэх юм.
Түүнчлэн Байнгын хороодын үйл ажиллагааг түргэн, шуурхай ажиллах нөхцөлийг бүрдүүлэх үүднээс нэг Байнгын хороо 10-19 гишүүний бүрэлдэхүүнтэй байх, нэг гишүүн нэгэн зэрэг гурваас дээшгүй Байнгын хороонд харьяалагдах зэрэг өөрчлөлтүүдийг тусгаж Улсын Их Хурлын тухай хуульд нэмэлт, өөрчлөлт орууллаа.
Анхдугаар чуулганаар Монгол Улсын Ерөнхий сайдыг томилж, Ерөнхий сайдын өргөн мэдүүлсний дагуу Засгийн газрын тухай хуульд өөрчлөлт оруулан баталж, сайд нарыг томилсноор Засгийн газрыг эмхлэн байгуулж, үйл ажиллагаагаа явуулах эрх зүйн боломжийг бүрдүүлж өгөв. Улсын Их Хурал Засгийн газрын бүтцийг тодорхойлохдоо үр дүнтэй ажиллах, хийх ажлынх нь чиг үүрэг тодорхой, ажил үүрэг нь давхцалгүй, хүлээх хариуцлага нь тодорхой байж ард иргэдээрээ ил тод хянуулах зэрэг зарчмуудыг дэмжин баталж өгөв. Хамтарсан Засгийн газар үйл ажиллагааны мөрийн хөтөлбөрөө яаралтай боловсруулан батлуулж, шинэ байгуулагдсан яамдын бүтцийг шинэчлэн, цаг үеийн тулгамдсан асуудал, өвөлжилтийн бэлтгэл ажлыг хангах талаар шуурхай арга хэмжээ авч, эрч хүчтэй ажиллах шаардлага тулгарч байна.
Улсын Их Хурлын Анхдугаар чуулган 30 хоног хуралдаж, Улсын Их Хурлын бүрэн эрх, бүтэц, бүрэлдэхүүний тухай болон Засгийн газрын бүтэц, зохион байгуулалттай холбоотой бие даасан хоёр хууль баталж, 38 хуульд нэмэлт, өөрчлөлт оруулсны зэрэгцээ Улсын Их Хурлын 18 тогтоолыг баталлаа. 
Хэдийгээр Анхдугаар чуулган өндөрлөж байгаа ч шинээр байгуулагдсан Улсын Их Хурлын бүрэн бүрэлдэхүүн хараахан бүрдэж чадаагүй байна. Сонгуулийн дүнгээс үүдэлтэй зарим тойргийн маргаантай асуудлыг хуулийн дагуу яаралтай шийдвэрлэж, Улсын Их Хурал бүрэн бүрэлдэхүүнээр ажиллах нөхцөл боломжийг бүрдүүлэхэд Сонгуулийн ерөнхий хороо, хууль хяналтын байгууллагууд анхаарлаа хандуулах нь зүйтэй. 
Улсын Их Хуралд 25 суудал авсан МАН Улсын Их Хурлын чуулганы хуралдааны дэгийн тухай хуулийн 13.1-д зааснаар Улсын Их Хурлын даргыг сонгосноос хойш 24 цагийн дотор бүлэг байгуулсан тухай шийдвэр, бүлгийн гишүүдийн нэрсийн жагсаалтаа Улсын Их Хурлын даргад өргөн мэдүүлэх заалтыг баримтлаагүйгээс МАН-ын бүлэг байгуулагдаагүй байна. Улсын Их Хуралд сонгогдсон МАН-ын гишүүд бүлэг байгуулах талаар хуульд зохих өөрчлөлт оруулах тухай төслөө өргөн мэдүүлвэл Улсын Их Хурал энэ асуудлыг хуулийн дагуу аль ч чуулганаараа хэлэлцэж шийдвэрлэх боломжтой юм.
Эрхэм гишүүд ээ,
Улсын Их Хурал Анхдугаар чуулганаа өндөрлүүлж байгаа ч бидэнд ойрын үед шийдвэрлэх тулгамдсан асуудал цөөнгүй байна. Үүний дотор Улсын Их Хурлын ээлжит бус чуулганыг хуралдуулж, Орон нутгийн хурлын сонгуулийн тухай хууль, 2012 оны Улсын төсвийн тухай хуульд өөрчлөлт оруулах асуудлыг хэлэлцэн шийдвэрлэж, сонгуулийн товыг зарлах шаардлагатай байна. Улсын Их Хурал дахь намын бүлэг, холбогдох Байнгын хороод энэ талаар идэвхийлэн ажиллаж, төрийн байгууллагын болон орон нутгийн өөрөө удирдах байгууллага бүрэлдэн бий болох, цаашид тогтвортой ажиллах эрх зүйн үндсийг бүрдүүлэх нь чухал байна.
Шинээр бүрдсэн Улсын Их Хурал төрийн залгамж чанарыг хадгалан төрийн бодлого тодорхойлох, эрх зүйн шинэтгэлийг гүнзгийрүүлэх, парламент хоорондын хамтын ажиллагааг улам өргөжүүлэхэд үйл ажиллагаагаа чиглүүлж ажиллах болно.
Сонгогч түмний итгэлийг хүлээж, төрийн эрх барих дээд байгууллагад сонгогдон ажиллах нь Улсын Их Хурлын гишүүд бидний нэр төрийн хэрэг төдий биш, ихээхэн итгэл найдвар, үүрэг хариуцлага хүлээлгэж буй явдал юм. Ийм учраас Улсын Их Хурал, Засгийн газар олон түмний итгэл найдвар, цаг үеийн шаардлагыг дааж шинэ арга барил, шинэ бодол санаа, шинэ эрч хүчээр ажиллана гэдэгт итгэж байна.
Улсын Их Хурлын Анхдугаар чуулганы үйл ажиллагаа өндөрлөснийг мэдэгдэе.

Хуралдаан 17 цаг 25 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч

